
I N T R O D I K S Y ON

L A T E R   F R A K T I R E,

PASAZ  LETAN  FRAKTIRE

Sa lanatir ki ti existe avan listwar limanite … li nepli existe okenn par zordi (apar petet lor de-trwa lil koray fek kree otur Ostrali).  
                                                                                                                                                   – KARL MARX 1

Planet Mama Bul Later, kreasyon, sa lemond kot sivilizasyon finn devlope, sa lemond avek so patern klima ki nu kone, so lakot stab, tusala an gran danze zordi, li an danze iminan. Li zis pandan kelke dernye lane ki sa lirzans la finn kristalize. Me, zordi nu ena prev. Ena enn kriz … Ena enn konklizyon sokan: si nu kontiyn explwat tu fyuel fosil lor Bul Later, sa pu menas sirvi pa zis sa milyon lezot spiyshiyz lor later, me limanite limem. E danze la pe koste pli vit ki nu ti panse.  – JAMES HANSEN 2
Kumansman 21yem Syek, enn nuvo term finn invante. Pri Nobel shimi atmosferik Paul Crutzen finn invant li: Antroposenn (an Angle Anthropocene). Sa term la mark lafen enn lepok zeolozik apel Holosenn (Holocene) kan koste ek lane 1800, kan Revolisyon Indistriyel kumanse. Holosenn vedir “Enn Nuvo Totalite”, ubyen pli presizeman “Enn Nuvo Lepok kot Tu li enn Lansanb”. Li fer referans a sa lepok zeolozik stab interglasyal, ki ti kumanse inn gayn 10,000 - 12,000 an, e kan sivilizasyon finn pran nesans. Sa nuvo term Antroposenn vedir “Nuvo Imen”. Li reprezant enn lepok zeolozik kot limanite finn vinn lakoz mazer bann sanzman rapid dan sistem global Mama Bul Later. Anmemtan, li reflet enn fraktir ekolozik – enn fraktir ki riske vinn fatal – ant imen ek bul later, enn kasir profon ki emann depi konfli ek kontradiksyon sosyete kapitalist modern. Zordi nu Planet li domine par enn limanite ki ena pwisans teknolozik, me ki alyene depi lanatir ek depi limem; alor li enn limanite ki pe detrir tu otur de li. Seki an-ze li pa zis sosyete imen, me sa diversite tu seki vivan lor Later.
Zordi buku dimunn truv sa fraktir ekolozik zis kuma sanzman klima. Sa li evidaman akoz danze ki li poze pu kapitalism ek problem ki li furni pu kapitalism zot telman grav ki tu gran tit paz enn vinn lor la. Me, resaman gran syantis – dan enn proze kot alatet ena Johan Rockstrom depi Sant pu Rezilyans Stockholm, e kot ena osi Crutzen ek pli gran klimatolog US, James Hansen – finn devlop enn analiz lor 9 diferan “sey kritik” (limit, frontyer) ki nu Planet exzize, e ki vital pu ki kapav mentenir enn lanvironnman Mama Bul Later kot li senn pu limanite kapav existe. Sanzman klima, li zis enn parmi sa nef diferan “sey kritik” la. Lezot se:

· to lasid dan Losean pe ogmante

· ozonn dan stratosfer pe detrir
· sikl nitrozenn ek fosfor menase
· dilo du globalman pe ize

· sanzman dan itilizasyon later (e.g. dezaforestasyon)
· biodiversite pe perdi

· tro buku ayrosol dan ler

· polisyon simik.
Pu sa dernye 2 la, pankor gayn enn fason mezir zot avek sifizaman presizyon ziska ler, me pu sa lot 7 prosesis la, ena mezir ek limit ki finn fini tom dakor. Trwa sey kritik parmi – sanzman klima, asidifikasyon lamer, destriksyon ozonn – zot tu reprezant bann pwen turnan, kot balans kumans so ladesant, “pwen baskile”. Sa vedir limit la li enn moman kot enn serten nivo done li provok enn imans sanzman ase sudin, enn sanzman kalitatif pu Bul Later ek so sistem, e ki menas destabiliz Planet, fer li tom andeor definisyon enn “Planet senn”. Sey kritik ki fode pa depase pu sa lot 4 prosesis la – sikl nitrozenn ek fosfor, to servi dilo du, sanzman dan itilizasyon later, pert biodiversite – reprezant plito kumansman enn degradasyon ireversib lanvironnman. 

Trwa sa bann prosesis fini depas sey kritik. Sanzman klima, sikl nitrozenn, pert anterm biodiversite. Alor, sakenn li reprezant, manyer nu pe apel li, enn “fraktir” extrem dan sistem planet Mama Bul Later. Dan bann lane 1990, ti kumans koz fraktir dan ozonn, me zordi li pe stabilize, mem diminye. Asidifikasyon lamer, sikl fosfor, itilizasyon dilo du, ek sanzman manyer servi later pe emerze zordi kuma nuvo fraktir global, mem zot pankor vinn extrem. Nu konesans lor sa bann fraktir kapav pli rafine avek letan, e nu kapav osi dekuver ankor buku lezot kalite fraktir dan lavenir. Me, li inportan analiz ki sey kritik ki Bul Later exzize pu ki nu mentenir enn Planet senn. Li inportan osi ki nu analiz fraktir ki pe emerze, pu ki nu konpran enormite sa kriz ki pe konfront limanite zordi. Seki tusala ule dir, tu sinpleman, se Mama Bul Later pe sibir tu kalite agresyon lor tu kalite fron kuma enn rezilta sanzman dan lanvironnman, sanzman ki furni ubyen deklanse direkteman par imen.
Dan sa model bann diferan “sey kritik pu Planet” ki fode pa depase, ki ti devlope par Rockstrom e so koleg, sak prosesis ekolozik ena enn sif, enn valer, enn nivo pu trwa diferan moman. Enn nivo pu lepok pre-indistriyel. Sa vedir komye ti ena avan kapitalism indistriyel. Sa model la osi ena enn sey kritik ki fode pa depase. Plis li ena enn nivo ki reprezant to aktyel. Lor kestyon sanzman klima, nivo pre-indistriyel ti 280 par par milyon (ppm) karbonn dayoxayd dan latmospher. So sey kritik ki fode pa depase ki propoze, li 350 ppm (pu evit lefe balanswar ki pu provok enn lamonte katastrofik dan nivo lamer, par exanp); so nivo aktyel li 390 ppm. Pert biodiversite li mezire par to extinksyon (nomb spiyshiyz ki perdi par milyon spiyshiys par an). So nivo pre-indistriyel anyel ti 0.1-1 par milyon spiyshiys; sey propoze se 10 par milyon. Aktyelman li plis ki 100 par milyon. (setadir 100 a 1,000 fwa to pert dan lepok pre-indistriyel). Konsernan sikl nitrozenn, sey la reflet kantite nitrozenn ki tire depi latmosfer akoz imen bizin li. Li mezire par milyon tonn par an. Lepok avan kapitalism indistriyel (pli presizeman avan dekuvert prosesis Haber-Bosch kumansman 20yem syek, sirtu pu prodir fertilizan ki furni nu manze) ti ena 0 tonn ti tire depi latmosfer. Sey kritik propoze pu evit degradasyon ireversib nu sistem Mama Bul later, li 35 milyon tonn par an. Zordi pe tir 121 tonn par an.
Sak sa bann kasir extrem la port enn risk ki zot menas stabilite nu sistem Planeter kuma nu konn li. Nu pe viv dan lepok Warning Siklonn Klas 4. Si nu kontinye kumsiryen-ete, business as usual, nu pe al drwat ver enn seri pwen baskile mazer, ansam avek enn seri degradasyon lanvironnman ireversib. Tusala pu menas sirvi enn gran proporsyon limanite. Pert an biodiversite a ritm aktyel ek prozete, pu vedir plis ki enn-tyer tu spiyshiyz vivan dan USA pu disparet. Kan nu ponp deplizanpli buku nitrozenn dan biosfer, nu kree zonn mor dan lak ek losean (enn fenomenn ki osi afekte par fosfor). Sak sa bann fraktir, par limem, li vedir enn kriz ekolozik global. Sey kritik pu nu sistem Planet li pa determine par grander nu lekonomi me plito par manyer ki nu kree fraktir dan prosesis natirel.

Sa bann fraktir ki pe emerze dan lezot prosesis ekolozik, ki pankor travers zot sey kritik, zot osi, zot tuzur enn menas pu nu. Sikl fosfor (ki nu kategorize kuma enn sel sistem ansam avek sikl nitrozenn), ti ena enn sif ki ti al dan Losean ki ti 1 milyon tonn par an; sey kritik li 11 milyon tonn (baze lor asonpsyon ki bann evennman anoxik kumanse kan u 10 fwa plis ki to debaz); nivo aktyel li 8.5 a 9.5 milyon tonn (liv la pibliye 2010). Lor kestyon asidifikasyon lamer, valer ki mizire li mwayen leta satirasyon enn kalsyom karoneyt apel aragonayt dan dilo sirfas lamer. Kan sif la bese, li ule dir lasidite pe ogmante dan lamer. Nivo pre-indistriyeli 3.44, sey kritik inn fixe a 2;75 (pa mwens) , e deza aktyelman li 2.9. Kan nu koz lor itilizasyon dilo du, konsomasyon dan kilomet kib par an ti 415; sey kritik estime kuma 4,000 kilomet kare, e apre sa sif la pu ena degradasyon ireversib ek probabilite kolaps ekosistem antye lor later ek dan lamer.Zordi nu deza pe servi 2,600 kilomet kare par an. Kote sanzman itilizasyon later, paramet li pursantaz later ki pena glason lor li, ki servi pu plantasyon. Lepok pre-indistriyel, sa pursantaz ti ba. Sey kritik propoze li 15% (apre sa ena danze provok lefe katastrofik lor tu ekosistem). Zordi nu deza servi 11.7%. Dan sak sa bann fraktir emerzan, nu pe fer fas enn warning siklonn klas trwa, pe al ver kondisyon extrem, kot nu pu travers sey kritik, detrir sistem Later ki sutenir kondisyon pu lavi.
Pankor gayn lakorite pu enn fason pu mezir polisyon simik. Ena propozisyon, kuma mezir lefe prodwi polyan organik persistan (POP), plastik, seki afekte enndokrayn sistem, metal lur, ek dese nikleer lor eko-sistem, e lor sistem Later anzeneral. Pareyman, pankor gayn lakorite lor enn fason mezir ayrosol dan latmosfer (komye partikil e dan ki konsantrasyon dan diferan rezyon dan latmosfer). Ayrosol riske deranz muson, kree problem lasante, e fer enn interaksyon avek sey kritik pu sanzman klima e pu itilizasyon dilo du.

Finisyon ozonn dan stratosfer li sel fraktir ki ti deza pe emerze avan e ki finn reysi ramenn su kontrol (pu lefe menn-meyd) dan bann lane 1990. Alor finn redwir enn menas ki ti pe pez lor Planet akoz ogmantasyon radyasyon iltra-vyole depi soley. Lepok pre-indistriyel, ozonn ti ena 290 (mezire par enn yunit apel “Dobson”); sey kritik ki pe propoze li pa mwens ki 276 (apre sa lavi lor Planet pu perdi buku, buku); aktyelman ena 283. Ant latitid 60S ek 60N, deklin inn arete. Me, li pu pran ankor par dizenn lane pu tru dan ozonn lao Antarktik disparet, alor pu kontiyn perdi ozonn dan Arktik pu plizir dizenn lane. Lavi lor planet ti pas pre ar enn katastrof.
Kan nu fer map bann sey kritik pu Planet kumsa, li donn nu enn pli bon fiyling lor sa menas ki pez lor sistem Later. Mem si se dernye lane, buku dimunn inn ariv krwar ki danze pu lanvironnman li zis sanzman klima, anfet li tuzur vre ki pu sweyn nu Planet byen, nu bizin vey tu sa bann sey kritik anmemtan, plis ankor ki nu pankor ariv kone nu bizin veye. Me ena enn fe debaz inkonturnab. Sistem ekonomik pe expann, pe met plis fardo lor enn sistem Later ki faynayt. E nu pe koste ar over-load. Ena estimasyon ki kumansman lane 1960 limanite ti’nn servi lamwatye biokapasite Planet dan enn lane. Zordi sa finn monte ziska 30% plis ki kapasite Later pu rezener so kapasite sweyn nu. Si nu kontinye kumsi ryen-ete nu pu ariv enn pwen an 2035 par la kot nu pu bizin 2 planet pu nuri imen.
Rockstrom ek so koleg konklir dan zot lartik dan Nature: “Prev ziska ler indike ki, tanki pa travers sa bann sey kritik la, limanite ena liberte pu rod devlopman sosyal ek ekonomik:. Sandut sa li vre. Me, seki zot pa gete dan sa konklizyon la – mem si li bi zot analiz an antye – se ki deza fini travers serten sa bann sey kritik la, e si nu kontiyne kumsi ryen-ete, nu pu travers ankor sey kritik prosennman. A sak fwa, lafot byen kler. Ena enn lakoz prinsipal: sa patern devlopman sosyo-ekonomik global, setadir mod prodiksyon kapitalist ek so tandans expann. Angro, nu kapav apel problem la enn “fraktir ekolozik global”, kan nu koz lor kasir ki ena dan relasyon ant imen ek lanatir, enn relasyon ki dekul depi enn sistem akimilasyon kapital sanfen e dan enn fason alyene.
Tusala indike ki term Antroposenn pu dekrir enn nuvo lepok zeolozik pu deplas lepok Holosenn, li anmemtan enn deskripsyon enn nuvo fardo lor limanite ek enn rekonesans enn kriz absoliman imans – enn evennman potansyelman final, terminal, dan evolisyon zeolozik ki riske detrir lemond ki nu kone zordi. Enn kote, finn ena enn gran akselerasyon inpak imen lor sistem Planet depi Revolisyon Indistriyel, e sirtu depi 1945 – a enn tel pwen ki bann sikl bio-zeo-simik, latmosfer, losean, sistem Later kom tel, nepli sibir lekonomi limanite kuma “dilo lor bredsonz”, non. Lot kote, lor traze aktyel, nu pa pe get enn nuvo lepok zeolozik stab (Antroposenn), me plito kuma enn lafen-Holosenn, ubyen pli pir, lafen-Quarternary, enn evennman terminal ubyen final. Kumsa ki nu fer referans a extinksyon demas ki separ diferan lepok zeolozik. Sey kritik pu Planet, ek bann pwen kot baskile, ki amenn degradasyon ireversib kondisyon lavi lor Later, pa tro lwen divan nu, syans pe dir nu, si nu kontinye kumsi ryen-ete. Antroposenn pu petet enn ti-laflam enn segonn dan letan zeolozik, enn ti-laflam pre pu teyn.  

Kriz Ekolozik dan Syans Sosyal

Si syans natirel pe poz kestyon grav kumsa lor kontinyasyon lavi kuma nu konn li, ki rol syans sosyal? Eski li pa ti bizin pe ed nu konpran kimanyer limanite kapav reazir a sa menas imans la par sanz nu sistem prodiksyon ekonomik ek nu sistem sosyal, etan done ki zordi zot evidaman pli gran lakoz problem la? Malerezman, rol syans sosyal lor sa size la, li enn paradox. Li enn trazedi. Pli problem lanvironnman finn vinn irzan, e pli dimunn finn lev lavwa anfaver nesesite enn revolisyon ekolozik, anfet pli “syantis sosyal” paret finn vinn konplis lor sa size la. Zot persiste rod enn remed ki kareman evit veritab sanzman ki neseser. Mem si 30 an desela, partu partu u ti tann syantis sosyal met o-defi explwatasyon lanvironnman par sistem kapitalist, zordi ki nu tande depi syantis sosyal? Zot pe dir sirtu ki bizin moderniz ekolozi – bizin rod repons a problem lanvironnman dan enn manejmennt ki rod teknolozi sutenab, konsomasyon sutenab, solisyon dan “lalwa di marse” (an-gro dan “kapitalism sutenab”). Ladan, syantis sosyal zot mars ar teknokrat lanvironnman – kuma Thomas Friedman, Fred Krupp depi Environmental Defense Fund, Ted Nordhaus ek Michael Shellenberger depi Breakthrough Institute, osi byen ki Newt Gingrish – ki propoz enn revolisyon indistriyel ver, ki pran rasinn dan inovasyon tenolozik ek lefisyans, e kumsa nu pu gayn enn sosyete ver. Pu zot, nuvo “marse ver” pu ogmant krwasans ekonomik, ki res zot veritab bi.
Alor, amizir syantis dan domenn syans natirel finn plis pran traka lor lefe negatif sistem lekonomi lor lanvironnman, e amizir zot finn radikalize, kumans poz kestyon deplizanpli profon, syantis dan domenn syans sosyal finn de plizanpli rod repons andan dan sistem ekonomik aktyel. Nu nepli etone pu truv enn syantis infliyan dan domenn syans sosyal dan Lerop, kuma Ulrich Beck (ki ti invant konsep “sosyete risk”), ekrir lor “konsansis global pu protez klima ki sanse finn preske korek, e ki pe anmemtan kree nuvo marse … Dan enn rezim “kapitalism ver” kot ena lalwa di marse me ki striktire otur ekolozi, ekolozi nepli pu enn antrav a lekonomi. Okontrer, li pu enn lavantaz: ekolozi ek proteksyon klima pu reprezant enn sime direk ver plis profi.” Pu Beck, kapitalism – li nepli get realite kot li enn sistem ki rod akimil kapital san-fen – li konpatib net ar sesteynabilite Later. Sa li al kont plizir dizenn lane analiz lekontrer net. Pareyman sosyolozis lanvironnman, Arthur Mol dir ena “devlopman ek enn lavenir byen prometan dan aprivwaz kapitalism internasyonal” atraver Linyon Eropyen ek a enn mwens degre, NAFTA, ki 2 striktir puvwar sipra-nasyonal, e ki dan enn pozisyon “pu kont-kare sayd-efek anvironnmantal ki kapitalism global prodir.”
Kimanyer nu explik sa konplisite syans sosyal (inklir syans sosyal anvironnmantal) lor kestyon problem lanvironnman, mem dan enn lepok kan problem, dapre syantis dan domenn syans natirel, pe anpire rapidman? Pu reponn sa kestyon la, nu bizin zet enn kudey lor serten febles persistan ki truve partu-kote dan syans sosyal, an zeneral, e kimanyer sa liye ar kriz ekolozi an partikilye. Syans sosyal li finn tultan inpe andikape dan nu sosyete presizeman parski so sel bi li sosyal; alor, akoz li enn syans “sosyal”, so analiz ek so zizman lor seki akseptab/inakseptab li deza afekte par lefet ki li fini travers enn espes filt ki met anplas par sosyete existan: setadir, institisyon ek striktir dominan dan enn lord sosyal yerarsik existan. Alor, stagnasyon ki karekeriz syans sosyal kontanporen, li enn defo inkorpore depi lefet ki sistem la li lwayal a “stasis” (gard tu parey) dan relasyon sosyal debaz kote propriete. Ena syantis dan domenn syans soyal, selman, ki finn byen malin, mem abil, dan fer letur sa problem la, e zot finn reysi devlop lide kritik malgre limitasyon ki inpoze par enn kiltir ezemonik. Ena finn mem fer obzervasyon ek dekuvert inportan. Me, pli suvan, sa kalite chalennj la li viz sirtu bann tem marzinal, kan u get sistem sosyal an antye. Si kritik la marzinal, li pase enpe pli fasil. Me, kot syans sosyal depas sa limit la, kot li adres kestyon puvwar fas-a-fas, laplipar sa bann lide la, mem zot orizinal, zot trete kuma kiksoz izole. Kumsa, etan done zot pena okenn lyen ek pratik sosyal dominan, tu dimunn bliye zot byen vit.
O milye 20yem Syek, syantis Britanik ki ti osi enn kritik sosyal Marxist, J.D. Bernal, ti donn enn bon pwende depar pu enn diskisyon lor febles syans sosyal dan enn sosyete de klas. Sa ti dan so liv monimantal Science in History (1954). Li ti get bann rezon ki dimunn abitye done pu “retar” dan syans sosyal konpare ar syans natirel dan 20yem Syek. Li ti get rezon pu syans sosyal res aryere? Bernal dir 2 rezon zot plito iluzwar: 1. sanse pa kapav fer experimantasyon dan syans sosyal, ek 2. Syans sosyal avanse li afekte par lefet ki li bizin fer zizman de valer. Bernal osi balye 3 lezot rezon parski zot kapasite explik sa lesek syans sosyal la li ase restren: 1. Lefet ki syans sosyal li reflexiv dan lesans imen size ek obze letid; 2. Lefet ki sosyete imen telman konplex, e bizin get li kuma plis ki totalite bann fiycher sikolozik zot manb 3. Lefet ki sosyete pe sanz so natir tultan, alor li pena lalwa fix. Pu Bernal, sa bann fakter la zot dekrir serten laspe syans sosyal, me zot pa blok lavansman syans sosyal buku ni zot pa explik sudevlopman syans sosyal.
Plito, veritab obstak divan syans sosyal, li dir, ki explik kifer zot aryere kumsa, se zot sirkonskri par puvwar etabli ek zot kurbe divan puvwar etabli, e anpartikilye an seki sazi de relasyon sosyal/propriete. Li dir bann syans natirel, kanta zot, zot selman indirekteman sibir sa kalite presyon la. Alor, malgre lavanse ek devlopman revolisyoner, syans sosyal dan “lepok normal” li konsern mentenir enn lord sosyal done, manej enn lord sosyal done, plito ki ankuraz sanzman istorik neseser pu sosyete imen, kot kapasite sosyal ek defi sosyal pe evolye tultan. Me, telman li enn lafors, lefet ki seki opuvwar oblize mentenir so kontrol ezemonik, Bernal dir, ki Plato par expre finn servi mit plito ki explikasyon rasyonel pu lepep dan so Repiblik, pu ki li kapav defann so lord aristokrat ideal. Zordi, bann taktik ideolozik similer servi, mem si zot pa osi delibere. “Bref,” Bernal ekrir, “syans sosyal li aryere ek li vid parski dan sosyete deklas, zot koronpi. Sa rezon prinsipal.”
Alor, kan ena enn nuvo puvwar instale, syans sosyal vinn dormennt. Me, dimoman enn nuvo lord sosyal deklas instale, kan li finn depas so moman revolisyoner e li pe konsolid limem, lerla li byen reklam “movez konsyans ek movez intansyon bann apolozist” – parski apartir sa moman la zot bi prinsipal se pu gard puvwar, gard ezemoni. Kan striktir puvwar kontrol syans sosyal otan, syans sosyal pa kapav devlope – dan lepok normal, nu pe dir, pa revolisyoner – dan enn direksyon rasyonel ki ti pu permet konesans azir ansam avek pratik dan enn fason sinifikatif, sirtu avek sinifikasyon demokratik.
“Koripsyon” ki nu pe dir isi, li pa ti-krim kuma gore, falsifikasyon data, travay dan lintere enn konpayni prive – tu ase komen – me enn problem pli vast, kot ena enn kapitilasyon zeneralize divan stati ko, kot ena tandans evit tu lezot perspektiv a tu pri, mem kan abandonn analiz rasyonel ek pratik sosyal sinifikatif. Si u anvi “arive” dan liniversite (osi byen ki dan medya, guvernman, ek lezot plas kot syantis dan domenn syans sosyal evolye), u bizin byen suvan fer oto-sansir, konsantre lor tipti pwen ki pa tro inportan, abandonn gran size – seki konsern sanzman sosyal. Kumsa “syans sosyal vinn enn akimilasyon platitid inofansiv avek enpe lazut anpirik pa tro liye.” Pli u gayn enn vizyon pwisan par enn teori sosyal, par exanp Marxis, pli u gayn enn vizyon perspikas depi enn paser, dizon Rousseau, Hegel, Weber, Veblen, Schumpeter ek Keynes – pli sans lotorite ankuraz u pu zet li par lafnet dan so esansyel, ubyen kup li pli mens, ubyen melanz li e ranplas li ar bann kad ki pli ede pu gard stati ko. Enn bon lexanp, se lamonte seki Joan Robinson ti apel “Keynes batarde”, osi koni kuma “sintez neoklasik” dan ekonomiks apre 2yem Lager Mondyal, kot tu eleman prinsipal revolisyon Keynes ti zete, akoz zot ti tro menasan pu stati ko. 
Alor, li pa par azar ki tu gran progre ki finn fer dan syans sosyal finn arive pandan lepok sulevman sosyal. Anfet, syans sosyal, kuma nu konn zot zordi, zot kuma zot ete gras a revolisyon burzwa Lerop depi bann lane 1600 ziska bann lane 1800, setadir avek nesans kapitalism ziska li vinn opuvwar. Sa lepok la ti donn nesans ideolozi liberal modern ek ideolozi sosyalist modern, tulde. Me, selman, kan ariv bann lane 1900, syans sosyal deplizanpli konsolid li dan enn lepok ezemoni kapitalist, anplas. Mem si ti ena chalennj revolisyoner kont sistem kapitalist la, sirtu depi periferi plito ki dan sant sistem, syans sosyal ezemonik finn res intak – mem si li finn anmemtan de plizanpli dekonekte depi lezot tandans mondyal. Syans sosyal meynstriym alor ti kontenir bann tandans kontradiktwar:

1. Li finn res statik, ek a-istorik.
2. Li finn res rediksyonist ek anpirik abstre (li imit enn versyon vilger ansyen pozitivism pli pir dan syans natirel.)

3. Li finn vinn deplizanpli relativist, “kiltir-ist”, ek “irasyonalist” (li finn kree enn kuran anti-istorik konplemanter, ki sorti dan bann hyumaniti)

4 Li anti-naturalist (dan lesans ki li divors sosyete imen net depi kontex pli larz dan lekel imen existe, setadir dan bann bezwen pu lavi ki sorti dan lanatir).  

Deplizanpli syans imen finn sumet divan kuran dominan e so bann inkapasite, setadir selman “gete ki fezab dan sans liberal”. Li finn eparpiy so latansyon lor “enn ta fakter telman buku pa kapav konte” dan diferan diferan milye sak individi. Rezilta tusala se enn inkapasite pu konsevwar veritab lakoz, ki preske tultan striktirel, setadir “deryer ledo” bann individi. Dan so ka pli extrem, enn tel apros sibir enn tel distorsyon dan so konsepsyon syans sosyal, ki li abandonn tu tantativ pu et realist, alor ena enn lanfaz pa telman lor “enn ta fakter telman buku pa kapav konte” me plito lor “enn ta diskors, enn ta konstriksyon sosyal ki telman buku ki pa kapav konte”. Rezilta sa enn tel “anpirism pirist” konfi kot, kuma Hegel finn dir, “tu zafer ena drwa egal a tu lezot zafer; nerport ki enn karakteristik li osi vre ki enn lot, okenn pena presedans lor lot.”
Mem si tu sa bann fiycher ek tandans dan syans sosyal paret byen varye e suvan an- kontradiksyon, enn ek lot, zot ena kiksoz ankomen: zot rann syans sosyal inkapab liye enn perspektiv kritik istorik lor sosyete imen ansam avek enn pratik sosyal ki neseser pu amenn sanzman sinifikatif. Rezilta: an efe, syans sosyal kaptile divan stati ko. Lespas pu veritab aksyon dan syans sosyal meynstriym (sipozan zot tuzur ena aksyon kuma enn bi) li kareman relege a enn espes manejmennt “pragmatik” ki mars lame dan lame ar enn etos birokratik existan – enn filozofi pu “aksepte ki-a-fer” tu paramet ki sosyete finn deza fini predetermine.
De-istorifikasyon Sosyete

“Naryen dan biolozi”, zenetist Theodosius Dobzhansky finn dir e finn byen site apre, “ena okenn sans si pa get li dan lalimyer evolisyon”. Pareyman, naryen dan sosyete imen ena sans si pa get li dan lalimyer listwar. Alor, li devwal laverite kan pli gran diferans ant syans sosyal konvansyonel (ek so ideolozi) ek bann syans sosyal radikal se syans sosyal konvansyonel depenn leprezan kuma non-listwar. Zot fer sa sirtu an seki konsern mod prodiksyon dan sosyete zordi ek relasyon prodiksyon dan sosyete zordi. Zot get li andeor listwar. Syans sosyal konvansyonel, kapav ti ena devlopman istorik dan lepase, me selman dan lesans ki li finn amenn leprezan, e leprezan se lafen listwar, savedir kilminasyon devlopman istorik. Alor, pu bann la, tu lide ki karakteriz lepok aktyel zot pena okenn lyen, zot dekonekte, depi zot relasyon avek tu seki materyel dan sosyete. Kumsa, bann la zeneraliz tu lide lepok modern kuma lide iniversel pu tu imen – ubyen lide ki ti pe tultan viz sa pwen kot nu ete zordi – e kumsa, pena plas pu okenn veritab amelyorasyon profon. Francis Fukuyama finn anglob sa tandans la kan li finn apel liberalism kontanporen kuma “Lafin Listwar ek Dernye Lom”, kot nepli ena lezot revolisyon dan relasyon sosyal an-perspektiv, me selman amelyorasyon minim ek marzinal. Syans sosyal, alor, perdi (an relasyon avek so analiz lor lepok aktyel) seki John Stuart Mill truve kuma so bi prinsipal. Li ekrir: “Bi fondamantal … syans sosyal se pu dekuver lalwa [istorik] ki determinn lefet ki leta sosyete ete zordi, samem ki determinn leta sosyete ki pu siksed li ete, li determinn leta sosyete ki pu ranplas li, ete”. Pu syans sosyal konvansyonel, alor, fitir pu parey kuma leprezan, alor nepli ena sa “bi prinsipal”. Alor sa met-dekote tu analiz istorik ki kiltir ezemonik dominan exzize, li poz andikap lor andikap lor syans sosyal konvansyonel dan tu so diferan laspe. 

Syantis dan syans sosyal ki ena enn tandans pli pozitivist (bann ki obzerv fenomenn), kuma dan ekonomiks, zot rod baz lexistans sosyal, dakor, me zot rod li dan enn kad kot zot niye listwar. Zot niye listwar parski li enn sine-kwa-nonn pu zot ki leprezan oblize rest non-listwar. Alor, zot pa get spesifisite istorik kondisyon de-vi prezan. Zot pa get relasyon kontradiktwar ek tranzitwar ki nu viv. Enn ti-spektrum letan, setadir lepok leprezan, kot kondisyon de-vi sosyal finn donn laparans ki zot ase stab zot suvan tradir par sa bann la an enn lansanb kondisyon de-vi permanan. An-konsekans, sa bann kondisyon de-vi la, zot fonn depi dan zot analiz, parski zot finn fonn depi syans sosyal, finn vinn form parti seki “natirel”, setadir andeor zot size. Seki arive pu sa bann syantis sosyal konvansyonel la, se sa. Li rezonab ki serten fakter ki konstan pu buku letan dan enn lepok istorik done kapav dekrir kuma “kondisyon bakgrawn”, enn espes twal de-don. E, akoz zot partu ek konstan, kuma gravite, zot invizib pu laplipar analiz anpirik. Alor, nu kapav dir ki sa twal de-fon “kondisyon bakgrawn” la li azir kuma enn “gravite sosyal”, setadir zot azir kuma bann realite sosyal emerzan dan enn lepok done ki ena lafors kuma enn “lalwa” deryer tu, ki afekte tu. Zot infliyans tu laspe sosyete, me laplipar obzervater sosyete pa remark zot. Dan “analiz ekonomik konvansyonel”, dapre Fred Block, “relasyon sosyal relege a twal de-fon, ki nu asyum rest konstan lor letan”, alor zot res andeor analiz, mem si zot konstitye subasman lavi sosyal. Ondire enn pwason pa truv dilo otur de li, dilo ki dan tu so lexistans. Zot pa rekonet ki sa bann kondisyon fondamantal kapav sanze: dilo kapav polye. Dimunn kapav drenn larivyer.

Anfet, spesifisite istorik ki definir lepok leprezan vedir ki bann kondisyon aktyel ki nu pe suvan truve kuma done, kuma enn ekilib permanan, zot kapav an-realite transforme enn sel ku. Dimunn pa truv sa byen suvan akoz zot peryod referans tro kurt ubyen akoz zot pa mem konsyan listwar. Tulde sa mankman la, zot enn lapest dan syans sosyal kontanporenn.   Par exanp, Cher Labank Federal (Reserve Bank, alepok Alan Greenspan), dan so temwayaz lor Gran Kriz Finansye (2007-9) finn dir ki defo dan “model kompyuter” Bord Labank Rezerv Federal dan lekonomi finansye se zot ti ramas done depi enn spektrum tro sere. Alor, li dir, zot finn omet veritab varyabilite posib. Greenspan ti dir (Oktob 2008): “Konstriksyon intelektyel total … finn kolaps an-ete lane dernyer parski done dan nu analiz lor “manejmennt bann risk” ti selman depi 20 dernye lane, bann lane efori. Si model ti ena diferan lepok istorik kot ena sekus pli grav, ti pu ena regleman pli sere dan sistem la, e lemond finansye ti pu an pli bon eta zordi”. An dot mo, zot pa ti get Gran Depresyon. E pa zis sa. Zot pa ti mem get lezot kriz ekonomik mazer kuma mi-1970 ek kumansman 1980. Alor, si u pa met done lor kriz ek depresyon dan u “model kompyuter”, li tutafe normal ki u  kompyuter pa pu truv enn kriz ekonomik ek finansye posib. Li tutafe normal li pu truv sistem finansye monte e zame desann. Seki ti arive, se bann tandans istorik andemik dan sistem kapitalist e byen inportan dan sistem (kriz akimilasyon mazer detanzantan) finn evinse depi dan bann done, alor zot “model kompyuter” finn prodir rezilta erone.
Pu evit sa erer “de-listwarifye” ubyen “re-ifye” enn model, materyalism istorik enn gran led. Tradisyon Marxis li dut for sa bann afirmasyon ki u kapav pran enn fenomenn sosyal ki u finn obzerve ek tir enn lalwa zeneral depi la, ki pa depann lor ki kote sa pe arive ni lor ki lepok sa pe arive. Zot dir li zot-mem. Ena enn teoris sosyolog distinge, par exanp, apel Jonathan Turner  ki viz “bi pozitivism, setadir formil ek teste lalwa pu gete si zot aplike a tu sosyete dan tu plas dan tu lepok. Li dir, “Marxis ek lezot fer erer krwar asyum ki lalwa lorganizasyon sosyal li liye ar lepok, kumkwa lalwa sosyal ki guvern feodalism li diferan depi lalwa sosyal ki diriz kapitalism.”
Par kont, teoritisyen Marxist, pa koz lalwa invaryab dan letan ni lespas. Zot met lanfaz lor sanzman dramatik dan striktir sosyal ek dan patern ki nu finn truve pandan tut long listwar limanite. Zot argyu ki seki paret lalwa invaryab pu enn obzervater nerport ki lepok done, li petet pa plis ki enn tandans tranzitwar ki truve inikman dan enn serten lepok done, e ki emerze depi enn interaksyon dyalektik enn lansanb prosesis sosyal ek natirel. Istorisite – lide ki “lalwa” sosyal, e mem petet lalwa natirel, varye depandan lepok diferan – li enn-de bann konsep debaz dan tradisyon materyalist istorik. Sa lapros Marxis la li pa niye lexistans lalwa sosyal. Li plito met zot dan enn kad istorik sak fwa. Li truv zot kuma tandans (lalwa tandansyel) ki sorti dan bann kondisyon istorik spesifik.

Malgre ki buku lalwa sosyal paret invaryab dan enn lepok done, listwar montre nu ki zot kapav balye net. E zot kapav balye dan enn laps letan byen minim. Sa kalite transformasyon mazer, sanzman dan gravite sosyal, arive dan enn lepok kot ena kriz striktirel dan enn sistem sosyal an antye. Kuma istoryen konservater 19yem Syek, Jacob Burckhardt ti dir, enn “kriz istorik” arive kan “enn kriz arive dan leta zeneral tu zafer, e kot lepok an-antye inplike ek tu ubyen buku pep dan mem sivilizasyon inplike … Prosesis istorik akselere enn sel ku dan enn fason terifyan. Devlopman ki ti pu pran de syek e de syek, traverse vit-vit kuma nam trene dan kelke mwa ubyen kelke semenn, e zot epannwir totalman.” 
Etan done irasyonalite dan enn sistem sosyal – kot seki lao ena enn lintere “vested interest” dan blok sanzman fondamantal – enn “realism fuka” reyne. Sa realism fuka dir u ki nerport ki propozisyon apar sa realite inakseptab aktyel li ekivo a “revri itopik”. E kan li pe label li “revri itopik”, li pe an realite fer kiksoz ki so bi se pu sey anpes presizeman sa bann kalite aksyon revolisyoner ubyen transformatif ki limanite an antye byen, byen bizin – kuma enn dirzans.

Listwar montre nu ki ena lepok kot sosyete li lor rebor “eklate an morso”, e si sosyete pa reysi amenn sanzman absoliman drastik, li riske destriksyon sivilizasyon net. Zordi li pli grav, parski li mem riske destriksyon laplanet, kuma nu konn li. Dimunn kree zot prop listwar, me pa tutafe kuma zot ule. Zot bizin plito lite size a kondisyon etablir par relasyon komplex ko-evolisyon ant lanatir ek prodiksyon imen, ek relasyon puvwar ek ideolozi, ki nu finn erite depi nu lepase. Dan serten moman istorik, sa ekilib ki tu dimunn ti panse konstitye enn sosyete relativman stab, li kumans ranpli ek devlopman rapid. Zordi nu viv dan enn tel moman. Se sa ki limanite pe konfronte. Se sa ki reprezant pli gran defi pu sanzman sosyal depi lepok revolisyon indistriyel. 

Dan enn pasaz byen koni, e avek rezon, Karl Marx ek Frederick Engels dan Manifesto Kominis, ti ekrir:

Burzwazi, dan so reyn apenn 100 an, finn kree bann pli vast, pli imans lafors prodiktiv ki lansanb seki ti prodir dan tu zenerasyon avan azut ansam. Lanatir finn vinn size a masinnri imen. Simi finn aplike dan lindistri ek lagrikiltir. Ena navigasyon lavaper. Ena sime rel, telegraf elektrik, ek kontinan an antye finn desavane pu kiltivasyon. Larivyer finn vinn kan. Popilasyon finn sorti wadire dan later. Ki lot syek ti pu gayn enn presantiman ki enn tel lafors ti pe dormi dan godi kuraz travay kan met li ansam?   

Kan sa ti ekrir an 1847, kapitalism ti reyne dan zis enn ti-kwen bul later. Depi sa lepok la, li finn transforme an sistem mondyal, globalize. Devlopman lasyans ek teknolozi, lindistri ek lagrikiltir finn agrandi de lwen seki Marx ek Engels pe dekrir. Anfet, transformasyon dan lyen imen ek lanvironnman depi Revolisyon Indistriyel e sirtu depi 1945 – lenerzi nikleer, simi organik modern, konket ler ek explorasyon lespas, teknolozi dizital, bioteknolozi – finn telman transform nu relasyon avek planet ki li poz kestyon Antroposenn. Dan tusala, kapitalism finn res esansyelman (sinon pli pir) seki li ti ete depi kumansman: enn gro masinnri pu akimil kapital san-ses, propilse par konpetitivite individi ek grup ki rod zot prop lintere dan form gen personel. Enn tel sistem li pa rekonet okenn limit pu so avanse. Paryaz pu akimile – seki nu pe anfet dir kan nu koz krwasans ekonomik – li san-fen.

Joseph Schumpeter, gran ekonomist konservater, ti apel kapitalism enn sistem “destriksyon kreatif”. Dan nu lepok, so karakteristik destrikter pe vinn deplizanpli lor avanplan. Ekonomikman, sistem, mem si depandan lor krwasans ek krwasans li so moter, finn vinn profondeman stagnan. Krwasans ekonomik finn ralanti. Sa li akoz ena pli buku inegalite, ki a son tur, asosye avek fakter istorik (sirtu, kreasyon lindistri depi zero) ki ti propilse so “laz dor”. Sa finn amenn, kuma enn mekanism ki viz pu kompanse pu sa stagnasyon, plis konsantrasyon dan sekter “finans” dan sa prosesis akimilasyon san-fen, e sa, asontur, li finn prodir pli buku irasyonalite ankor.  Kote ekolozik, sistem la pe pwiz avek de-pliz-an-pli destriktivite depi rezurs limite lanatir ek depi dan so kapasite absorbe, amizir ki lekonomi li ogmant so grander relativ a sistem planeter. Rezilta se bann fraktir ekolozik ki pe emerze ek agrandi, pe transforme an kasir total.

Fondman esansyel problem la, li lefet ki pena okenn fason sorti dan sa dilem la alinteryer lalwa muvman enn sistem kapitalist, kot akimilasyon kapital li bi prinsipal sosyete. Kuma Schumpeter ti dir li, e kuma tu bann gran ekonomis – Adam Smith, David Ricardo, Karl Marx, Thorstein Veblen, Alfred Marshall, John Maynard Keynes – ziska zordi, finn rekonet ki li vre:  “Kapitalis li enn prosesis [akimilasyon ek krwasans], enn kapitalism an-plas, li enn contradictio in adjecto” (setadir ena enn kontradiksyon total ant li ek sa deskripsyon la). Li inkonsevab ki enn lekonomi kapitalist kapav enn “lekonomi stab”, kapav abandonnn krwasans san-fin kuma so karakteristik santral. San preske okenn exsepsyon, tu ekonomist konvansyonel fer eloz krwasans ekonomik. Zot selman ule ki sa krwasans la li “sutenab”, me fode li tuzur res krwasan.
Kan akademik dan domenn syans sosyal abandonn enn analiz-kritik lor kapitalism, e les li tonbe andeor zot san vizyon net, zot (e bann sosyolog lanvironnman parfwa fer parey), zot pe anfet tir depi zot vizyon analitik sel problem esansyel ki sosyete lor nu planet pe fer fas. Dimoman u aksepte sa lide “kapitalism ver” – ki pe pretann ki kapitalism li pa enn sistem kot valer li oto-expansyon san-fin, ubyen ki pe pretann ki akimilasyon san-fin konpatib avek enn lanvironnman sutenab – lerla problem lanvironnman li redwir an-plas an enn problem manejmennt ek “marse”. Lerla, li swiv ki u pa bizin get an-fas sa presyon san-ses ki sistem kapitalis monopol-finansye global aplike lor planet. Si kumsa, u pa bizin get prosesis explwatasyon rapas Mama Bul Later. Si kumsa, u pa bizin gete kimanyer li propilse par enn sistem spekilasyon pu akimilasyon asets. Alor, zot plito refiz konfront kapitalism kuma enn veritab antite istorik, ki finn grandi pandan de-syek, e ki bizin explike anterm so prop sipozisyon ek devlopman, e zot plito get lord ekonomik kot nu viv anterm senp teknokrasi e kuma enn senp “sistem di marse”. Sa zar reifikasyon realite li depann sirtu lor “ubli”. Li exzize ki nu na pa rapel.
Kan “sosyolozi lanvironnman” ti pe pran nesans kuma enn size dan liniversite, finn gayn enn dispit ant 2 kan. Ti ena enn premye bann ki krwar dan “kapitalism ver”, apel zot “lekol-panse modernizasyon ekolozik”, e bann ki truve ki sistem sosyal ek ekonomik ki dominan zordi li propilse fidelman par krwasans prodiksyon o-detriman tu lezot bezwen, notaman odetriman lanvironnman. Apel zot “lekol-panse ki truv prodiksyon kuma galupe-sanses-lor-trepinez” (“treadmill of production school”). Bann modernizasyon ekolozik zot anfaver get kapital tuni net, setadir san get so konteni determinan, setadir redwir li a enn “sistem di marse”, pa plis. Alor, Arthur Mol, enn reprezantan inportan sa lekol-panse dan sosyolozi la dan so Globalization and Environmental Reform lor paz enn dir “kapitalism” li “pa plis ki enn slogan” depi “bann lane 1960 ek 1970” “avek resanblans” sa slogan “globalizasyon” zordi. Alor, dapre li, seki inportan, e li dir li ayer, se pu “re-diriz ek transform ‘marse lib kapitalist’ dan enn tel fason pu ki li mwens nwir a seki alabaz prezervasyon sutenab sosyete imen fondamantalman/striktirelman, e pu ki li plis ede pu kontribiye ver seki alabaz prezervasyon sosyete la.”     

Pareyman, bann ki kont lekol panse modernizasyon ekolozik (ki opoze dyametrikalman a bann kuma Arthur Mol), bann ki truv prodiksyon kapitalist kuma “galupe-sanses-lor-trepinez” zot osi, byen suvan zot evit kritik kapitalism kare-kare, evit mem truv li kuma enn mod prodiksyon dan enn lepok listwar done. Zot prefer poz problem dan enn fason mekanik – kumsi metafor enn “trepinez” sifi pu get kapitalis, kumsi pa bizin sitye realite kapitalism dan listwar sosyete.
Sa abandon enn vizyon kritik lor kapitalism, dan enn moman kot plis ki zame bizin gard sa vizyon kritik la, samem konstitye pli gran defo syans sosyal kontanporin, inklir syans sosyal ekolozik. Kuma John Kenneth Galbraith finn fer remarke dan so sapit lor “The Renaming of the System” dan so dernye liv The Economics of Innocent Fraud:
Kan kapitalism, kuma enn referans istorik, ti aret akseptab, finn re-batiz li. Nuvo term ti benin, san sinifikasyon… Lexpresyon pu bann enpe intelektyel ti vinn “sistem di marse”. Pena okenn listwar negatif isi. Anfet pena listwar ditu. Tigit marse ti pu bizin marse pu gayn enn term plis san sinifikasyon ki sa…. Alor, nu anseyn bann zenn sistem di marse. Samem langaz ki lider politik sofistike koze, ki zurnalis konplezan koze, ek buku akademik koze. Pena okenn individi, ni okenn firm ki dominan. Pena okenn puvwar ekonomik ladan. Pena naryen depi Marx ubyen Engels ladan. Ena selman enn marse, san imen ladan. Sa nuvo batem la li konstitye enn frod pa tutafe inosan.

Sa “re-batiz sistem” la li evit sistematikman truv fraktir dan sosyete ki asosye avek konsep istorik lor kapitalism. Pu Galbraith sa li enn parmi bann zar “frod inosan”. Pu Bernal li ti “koripsyon” syans sosyal dan enn sosyete deklas. Kuma syans sosyal Marxis finn dir (sirtu depi Lukacs), realite sosyal li “reifye”, setadir relasyon sosyo-prodiktiv finn relasyon ant bann zafer, ant obze, e nepli ant dimunn. Ena enn prosesis de-istorifikasyon, ki efas relasyon sosyal net, ki efas sa gravite sosyal ki anfet donn form realite materyel dan lekel nu viv. Sistem kapitalist antan ki sistem istorik, avek so bann klas sosyal tipikman liye dan prodiksyon konverti an enn sinp “marse”, enn antite konkre san okenn vre definisyon. Sa li enn lexanp seki Alfred North Whitehead apel “falesi zafer konkre malplase” (“the fallacy of misplaced concreteness”).
De-istorifikasyon Lanatir

Syans sosyal zordi ena enn dub andikap. Premyerman kuma nu finn truve li deplizanpli eswe anterm get spesifisite istorik (e alor bann striktir ezemonik) sosyete aktyel. Dezyeman, li antete refiz get realite dan lemond natirel dan enn fason kritik, osi. Alor, syans sosyal ek yumanitiz (sirtu ekonomiks, syans politik, sosyolozi, antropolozi kiltirel, filozofi ek letid lor kiltir), zot tu karakterize, a diferan degre, par zot separasyon radikal depi lanatir. An partikilye, zot divorse net depi tu seki konsern syans natirel, e pli spesifikman depi tu lide listwar lanatir, ubyen evolisyon. Li normal pu dir, selman, ki sa long revolt kont pozitivism ek kont dominasyon syans sosyal par konsepsyon syantifik-natirel, ti krisyal pu devlopman syans sosyal ek yumanitiz zordi. Me selman, sa finn provok enn nuvo antropo-santrism ek kiltiralism, finn amenn syantis dan domenn sosyal deles kondisyon natirel ek materyel sosyete imen, e tusala finn vinn afebli syans sosyal net, sirtu dan lepok kriz ekolozik planeter. 
Sa mo “lanatir” la, nu bizin azut enn ti parantez isi, li enn-de bann mo pli konplex dan langaz modern. Dan diferan kontex li ule dir lemond materyel, e mem liniver; domenn lexistans pli fondamantal ki ena; pilsyon bann eleman ver lavi; seki syans natirel etidye; serten lalwa fix andeor letan; evolisyon; seki pa imen ni sosyal; seki pa intelektyel ek pa spirityel, insi deswit. Telman ena diferan sinifikasyon, telman servi mo la avek diferan miyning, ki Max Weber finn koz enn “anbigwite” fondamantal “konsep ‘lanatir’”. Li ti dir ki angro, si nu get so fason itiliz li, mo la ule dir “enn lo konplex serten zar obze, enn lo konplex ki diferan depi enn lot lo konplex obze, ki ena lot propriete.” Anfet, konsep lanatir li petet enn bon lexanp seki Frederic Jameson finn apel “fraktir ontolozik” (ontolozik vedir letid “et” – being) dan lexistans ki vinn poz an-opozisyon 2 zafer an dyalktik, ki nu kapav konpran enpe me ki nu pa kapav reyni ansam.
Kan nu rekonet dan enn fason dyalektik sa fraktir ontolozik – e kan ena tantativ pu travers sa fraktir la dan diferan fason depi enn perspektiv materyalist, natiralist ek realist – sa finn amenn avanse se dernye lane dan realism kritik ek dyalektik. Asontur, sa vinn rekonet posibilite enn natiralism byen larz, setadir, enn inifikasyon a enn nivo enn prinsip pli ot ant syans natirel ek syans sosyal. Me selman, laplipar syans imen zordi pe antere de plizanpli dan sa divizyon ant 2 kalite letid, ant seki C.P. Snow ti apel “de kiltir”, yumanitiz/syans sosyal enn kote, ek syans natirel, lot kote. Alor, nu truv syans sosyal pe batir miray deplizanpli ot, fuy transe deplizanpli profon, pu separ zot depi bi syans natirel (mem si pa depi metod syans natirel). 
Kan syans sosyal deklar lindepandans depi lanatir (ki li truve kuma seki syans natirel etidye, pa li), li pe suvan reazir kont enn lide mekanik sorti lepok Newton, enn lide depase zordi dan syans natirel, kot lanatir ti vi kuma lalwa insanzab andeor letan. Alor, zot rezistans kont lanatir li plito kont enn form “esansyalism” (essentialism), kot imen/sosyete redwir a antite byolozik ubyen bay-prodek byolozi (byen suvan mem diforme dan enn ideolozi rasist klasik ek sexist); zot pe reazir kont sa, pa kont lanatir limem. Kan zot fer sa, lanatir li reprezant seki buz fix, seki pa sanze, ubyen seki sanze telman lant ki li pa relevennt pu sosyete imen. Theodor W. Adorno finn dir “kan lanatir perdi so zenez” kuma enn fenomenn natirel-istorik, lanatir tranforme dan “kiksoz ki an prinsip … insanzab.”
Alor, dan syans sosyal li vinn enn kutim pu get seki tom dan domenn limanite/sosyete/kiltir/lespri kuma enn domenn ki konstrir separe depi lanatir. Sa kalite regar antroposantrik finn ranforsi par swadizan konket lanatir asosye avek syans modern ek teknolozi modern, ki finn nuri enn “Paradaym Imen-Exanpsyonist”, ubyen lide ki imen pa zis exanpte depi lalwa zeneral lanatir, me kapav transand sa bann lalwa la dan fason preske infini, si selman servi debruyardiz. Zot pran lanatir kuma enn done, parski lemond sosyal existe andeor frontyer, andeor limit, linfiyans lanatir. Zot asyum ki nerport ki problem sosyal ki leve an rapor ek lanatir, li pu posib gayn enn solisyon syantifik-teknolozik pu gard lord sosyal existan anplas. Alor, dapre sa fason gete, pu sosyete imen mentenir enn lanvironnman sutenab, li pa enn problem.

Syans sosyal, mem si li niye nesesite pu adres bann kondisyon natirel dan lekel sosyete imen existe, li  – kan li abstre ek anpirisist – finn sey imit sikse metodolozi ki syans natirel finn ena. Li fer sa atraver rod lalwa eternel pu syans sosyal atraver enn pozitivism vilger e anparalel avek lalwa lanatir. Sa vedir ki zot de-istorisiz e lanatir e sosyete. Zot fer enn model tu lansanb sosyete imen (ek lanatir limem) lor baz enn stati ko eternel ubyen enn “modernism” striktirel-fonksyonel ek teleolozik. Seki finn devini, li trete kuma absoli. Li so prop lakoz final (final cause). Opizale, sosyete imen, pu bann la, li deferlman enn rezilta predetermine – enn fason vwar byen diferan depi kondisyonalite konstan evolisyon Darwinyen ubyen materyalism istorik Marxist. Tu lepase ki pa rant dan sa vi listwar artifisyel ek inevitab (“Whiggish”), li tu sinpleman rezete, etan erone ubyen fware. Sa apros finn amenn seki Adorno apel “paradox … kot anpirism aktyel pe fer anpitasyon zisteman lexperyans”, atraver niye veritab listwar.

Anplis de sa, bann seki finn opoz sa tradisyon dominan modernist, pa finn opoz li par gard listwar, me par fer anpitasyon enn lot fason – atraver irealism, relativism, ek enn post-modernism san konteni. Par exanp, Keithe Tester, kan li pe met an valer falesi ontolozik (niye lexistans indepandan lanatir separe depi refleksyon) ki ti karakterize kuma “program for” skeptik dan sosyolozi lasyans, li dir, “Enn pwason li selman enn pwason si li klasifye sosyalman kuma enn…. Zanimo anfet enn paz blan. Lor la kapav inskrit nerport ki mesaz, ubyen nerport ki sinifikayon sinbolik, ki le sosyal ule.”

Sosyolozi, sirtu, finn sibir sa zar eritaz la. Byen boner, li ti ena enn randevu istorik devastater avek Darwinis sosyal, avek rasism ek osi pozitivism vilger, ki finn reprezant preske tu sosyolozi 19yem Syek. E sa, asontur, finn amenn sosyolozi rezet, pandan 20yem Syek, tu lide ki liye lanatir ek syans byolozik, enn kote, ar devlopman sosyal, lot kote. Alor, sosyolozi lanvironnman – asak fwa li finn reysi repran kestyon ekolozi – li finn truv li an-konfli direk ar paradaym sosyolozi dominan “exanpsyonalism imen”. Sa lide dominan la, etan done li niye depandans imen lor lanatir ubyen mem interdepandans imen avek lanatir, prezant enn vizyon konstriktivist kot lamond fizik ek evolisyon apenn existe. 
La-ironi dan tu sa devlopman la, se ki depi omwen mi-19yem Syek, avek lamonte teori Darwin, syans natirel (lekontrer syans sosyal) finn ena tandans vinn plis, pa mwens, sitye anterm istorik ek dyalektik, dan so lapros. Depi kumansman 20yem Syek, biosfer (lide devlope par V.I. Vernadsky ansam ek dekuvert ki lavi finn zwe enn rol dan konstriksyon latmosfer) ek liniver limem, finn analize deplizanpli an term pasaz letan. Kuma Hegel ti dir, “Laverite se lansanb.” Me, sa dir nu selman ki nu pa konpran sa lansanb la andeor konpreansyon ki li pe “devini”. Devlopman ekolozi ek lasyans lor sistem Bul Later zordi (inklir sistem klimatik) li reflet muvman ver bann form analiz ki konplex, pli istorik, pli materyalist ek pli holistik, e ki pran kont bann zafer kontinzan ubyen kondisyonel. Alor, li byen lwen depi bann swadizan lalwa eternel syans Newtonyen. Anfet, kriz ekolozik planeter agrandisan finn fer nu konpran avek ki vites lanatir kapav sanze su sertin kondisyon, e fer nu konpran ko-evolisyon limanite ek lanatir. Peter M. Vitousek, enn ekolozis, dir ki imen zordi pe fors sanzman kalitativ ek istorik lor lemond ki pu “sanz striktir ek fonksyon Later kuma enn sistem”. Alor, sa rann li inperativ ki syans sosyal repran sa bann isyu la. 
Mem si dan lepase, bann prosesis natirel finn byen suvan dekrir kuma zafer ki arive dapre prinsip letan zeolozik ki tro lant ek tro gradyel pu afekte listwar imen, e alor lanatir finn suvan trete kuma dan domenn permanan, sa pe sanze rapidman. Lanatir kuma listwar (setadir, listwar natirel) li de plizanpli fors nu vinn konsyan de li. Sa li parski li pe deplizanpli size a lafors listwar imen. Devlopman ekonomi imen pandan Antroposenn finn azir kuma enn katalis pu akselerasyon san presedan dan sanzman latmosfer, klima, losean, e ekosistem Later. Lafin Holosenn li rezilta enn resofman global ki prodir atraver antropozeni. E sa vedir ki enn ku enn sanzman lor lesel zeolozik finn fer enn lantre dan listwar imen limem.
Anfet, pli gran danze sanzman klima pu lavi se tempo akselere sanzman dan sistem Later, ki pe depas prosesis natirel-evolisyoner, e mem adaptasyon sosyal, e alor pe menas extinksyon spiysyiz de-mas, mem sivilizasyon imen limem. Sofman global provoke par imen pe arive a bann vites pli akselere, par exanp, ki sofman ki normalman ena lafen enn Lepok Ays Ej.
Enn fason ki spiyshiz servi pu sey adapte a sanzman klima se pu al ver rezyon polar avek zot tanperatir pli ba (e osi dan landrwa kot ena montayn ot). Me, zordi sa bann zonn pli so pe buz pli vit ver pol dinor ek disid ki spiyshiz kapav. Kuma James Hansen finn explike dan Storms of My Grandchildren: 
Letid lor plis ki 1,000 spiyshiz plant, zanimo ek insek (inklir papiyon ki manb piblik finn swiv) finn truv enn to migrasyon mwayen ver pol dinor ek pol disid de 4 mil par deseni dan 2yem lamwatye 20yem Syek. Sa li pa ase vit. Pandan dernye 30 an, liyn demarkasyon rezyon pu enn tanperatir done (“isotherms”) finn buz ver bann pol enn vites 35 mil par deseni …
Osi lontan ki deplasman isotherm ver bann pol li pli tipti ki grander abitat, ubyen franz kot zanimo viv, lefe lor spiyshiz li limite. Me asterla isotherm pe buze inexorableman ver bann pol, e so totalite se 100 mil par dernye kelke deseni. Si gaz lefe-deser kontiyn ogmante bizness-as-usual lerla to deplasman isotherm pu duble sa syek la e pu ariv 70 mil par deseni.
Anefe, spiyshiz ki pe sey met paryaz ar resofman global pu perdi lekurs. Vites sanzman tanperatir li tro akselere, se tu. Enn destin pli pir pe atann spiyshiz polar ek dan montayn alpinn, ki pu kareman “evinse depi planet”. 58
Dan Lafrans bann lane 1700, enn gran syantis zeolog Horace-Benedict de Saussure (1740-1799) ti servi term “revolisyon”, dayer enn term frekan a lepok, pu dekrir sanzman masiv dan listwar lepase Bul Later, setadir li ti apel li “revolisyon lanatir”. Anfet, kuma gran istoryen zeo-listwar, Martin J. S. Rudwick, finn marke dan Bursting the Limits of Time, zeolozis bann lane 1700 ti servi mo “revolisyon” dan mem sans zeneral ki pu listwar politik. Zot ti aplik li pu “lemond lanatir, e an partikilye pu domenn listwar lepase Bul Later … Seki zot tu ti dakor, vizavi evidenns osi varye ki montayn, fosil, volkan, se Later ti fini travers sanzman masiv dan lepase; e sa bann sanzman la ti arive lor enn laps letan ki ti vast an-relasyon ar lavi imen, petet inimazinab, mem an relasyon ek listwar limanite an antye.” Sa bann sanzman revolisyoner dan lanatir la, zot ti reprezant bann lafors striktirel ki ti finn akimile lor letan, batir enn lor lot ansam, lerla eklate enn ku (burst asunder)”. 59
Sa nosyon “revolisyon dan lanatir” li ti form parti dekuvert (dan bann lane 1700 ek 1800) laps letan zeolozik. Lerla pu premye fwa ti pe reysi kalkile ki lemond li pa zis kelke syek, kuma ti panse avan, me li finn existe pu par milyon banane. Sa dekuvert la ti inpresyonn konsyans dimunn sa lepok la. Sosyete ti vinn konsyan sa laps letan zeolozik, pu premye fwa. Me, anmemtan, doktrinn gradyalism, asosye avek Charles Lyell ek so zeolozi iniformiter ek Charles Darwin so biolozi evolisyoner, ti reflet lepok pli kalm ki ti ena dan bann lane 1800, ti efas linportans “revolisyon dan lanatir”, ti zener enn vizyon lanatir kuma relativman “pasiv”, e nepli enn akter sinifikatif depi pwen-de-vi listwar imen ek syans sosyal. 60
Alor, kan syans sosyal napa rekonet istorisite radikal sosyete imen ni istorisite radikal lanatir, sa provok enn inkapasite adres kriz ekolozi nu lepok avek degre realism ki neseser, avek konpreansyon dyalektik ki neseser, avek lirzans ki neseser, avek langazman dan transformasyon sosyal revolisyoner sosyete imen ki neseser. Syantis natirel dir nu ki sosyete US bizin kup so emisyon karbonn plizumwen a zero, tandi ki syantis sosyal (ekonomist, syans-po, sosyolog, etc) dir nu – seki absird dan sa kontex la e seki konpletman farfeli vizavi lirzans relasyon ekolozik zordi – ki nu bizin fer nu labitid shoping, par exanp, vinn eko-frenndli. 61 Kan nu get sinifikasyon striktirel kriz ekolozik la, kan nu get lesel sa kriz la, abe deswit nu truve ki solisyon pa dan mem lord grander ki problem la. Kan ena enn esek kumsa, enn esek dan nu imaziner ek dan nu pratik sosyal, li reprezant enn dub alyenasyon: alyenasyon depi lanatir, alyenasyon alinteryer sosyete imen limem. Pa zis sa finn azut enn laryaz lur lor sanzman sosyal – ubyen plito fer jalsa kan ena dife dan Lanka – me li finn amenn enn fos krwayans: li finn fer dimunn kwar ki nu kapav fye lor bann mem mem institisyon sosyal ki lakoz fondamantal ek primordyal sa kriz la pu nu manej kriz la.

Kot danze la? Li pa telman dan sa gran mazorite bann syantis sosyal (ekonomis, syans-politik, sosyolog, antropolog, zeograf) ki finn met latet anba disab kuma lotris, innyor kriz ekolozik nu lepok, e ki pankor truv realite divan zot nene. Danze rezid plito dan sa bann syantis sosyal ki pe propoz manej kriz la (ekonomist lanvironnman, sosyolog lanvironnman, bann syans-po lanvironnman), ki vinn dir nu ki zot kapav fer kapitalism vinn “ver”, amenn “modernite” vinn ver, sanki zot rekonet ki kapitalism li pa enn kondisyon eternel ek insanzab pu limanite, sanki zot rekonet ki lanatir pa pe stabilize par sistem kapitalist, me avredir dan lapratik li pe detrir net par sa sistem la. Antretan, amizir letan pase, bann lide ki pe sirkile lor “modernizasyon ekolozik” pe vinn kadik net fas-a deteryorasyon dan fraktir ekolozik.
Sa propozisyon ki bann exper kapav manej sa krwasans ekonomik san-fen dan kapitalism pu anzandre enn sistem kot devlopman kapitalist vinn sesteynibl (nu apel sa “Kapitalism O Pei de Mervey”) li vinn rezet 2 konsep anmemtan: li pa konpran ki kapitalism enn sistem ki existe dan listwar, ki li finn vini e li pu ale dan listwar, e li pa konpran ki lanatir limem li konplex anterm istorik e so listwar li kontinzan a bann fakter ki nu finn apenn kumans konpran. 62 Bann gran lepok zeolozik dan listwar nu Planet zot separe enn depi lot par lepok kan ena gran raptise-par-lamor dan nomb bann spiysyiz. Homo sapiens dan sistem ekonomik ek sosyal aktyel pe detrir abita natirel, ki pe propilse Planet ver 6yem gran extinksyon. 63
Etan done alyenasyon zeneralize ek reifikasyon zeneralize zordi, destriksyon ekolozik finn vinn enn fason-de-viv dan enn lepok domine par lintere kapital. 64 Sel sali se revolisyon dan manyer-mem ki sosyete imen konstitye. San sa zar sanzman revolisyoner dan relasyon metabolik ant imen ek Later (dan relasyon materyel dan prodiksyon), lavenir lemond, kuma lavenir natir imen burzwa, pu “visye, brital, ek kurt”. 65  
“Sey Kritik” (Limit, Frontyer) Mama Bul Later v/s Pilsyon pu Akapar Kapital
Problem mortel nu lepok se nu pe depas bann diferan sey kritik ki Mama Bul Later exizize. Nu finn dekuver bann tel sey kritik presizeman parski nu sistem prodiksyon asterla pe menas depas zot, e dan 3 ka – sanzman klima, sikl nitrozenn, ek diversite byolozik – finn deza depas zot. Sa problem li enn problem lavi-lamor pu sistem Bul Later kuma nu konn li – a enn tel pwen ki menas ki pe peze lor sa bann sey kritik depi lekonomi imen finn idantifye par syantis kuma karakteristik enn lepok ki asterla zot apel Antroposenn. 
Seki rann kriz la pli grav se lefet ki nu sistem sosyal pa pe kapav risponns a sa kriz aktyel la dan enn fason efikas. Seki arive se li enn so bann konsep debaz intern ki lekonomi kapitalist li tultan agrandi san limit. Li enn sistem krwasans-ubyen-lamor. Sa “pilsyon pu akimil kapital” pa konn okenn sey ubyen limit fizik, li. LI pa konn okenn frontyer. Tu obstak transforme an enn sinp baryer ki ena pu sote, enn apre lot, dan enn sekans infini. 66 Kapital, alor, depi enn pwen-de-vi sosyal ek ekolozik, li enn juggernaut, enn lafors pa kapav aret li, li kraz tu dan so sime. 67 Li enn sistem ki pa pe fer krwasans dan seki ena valer-itilite, setadir valer kan itiliz li. Li enn krwasans sirtu dan seki ena valer kan esanz li kont enn lot zafer – alor li kantitatif, li ena sinifikasyon selman par so ogmantasyon exponansyel. Kuma Istvan Meszaros, gran filozof Marxist dir, “Kantite reyne avek enn reyn absoli dan sistem kapitalist.” 68 Natir kalitatif bann relasyon sosyal, mem bann relasyon ek kondisyon natirel lavi, li pa dan kontabilite sistem kapitalist ditu.   

Marx ti explik sa, kuma buku dimunn kone, par so formil L-M-L’– kot kapital li “transformasyon san-are kapital-anform-larzan dan kapital-anform-marsandiz ek re-transformasyon dan kapital-anform-ankor-larzan. 69 So valer li existe selman dan form lesanz, e sa li mezire selman anterm kantitatif – li pa konn ogmant valer itilite, ki li, li diferan akoz li liye ar laspe kalite dan prodiksyon – e se sa, kantite, ki pilsyon sistem kapitalis la. Alor, kapital li metamorfoze  konstaman an plis kapital, ki inklir plis valer esanz, andotmo plis profi, e zener plis profi, samem “lalwa absoli sa mod prodiksyon” kapitalis la. 70  Kuma E. F. Schumacher finn ekrir, “Lafors lide lantrepriz prive se so sinplisite efreyan. Li dir ki totalite lavi kapav redwir a enn sel zafer – profi.” E profi, par so natir mem, li mizire dan term kantite. 71

Nu pu konpran inplikasyon sa pli byen si nu get seki Hegel finn dir. Li finn fer enn distinksyon dyalektik ant baryer ek frontyer dan lavi nerport ki antite organik. Li dir “Enn frontyer” si li kiksoz ki “li obligatwar ki u sirmont li”, abe lerla li nepli enn frontyer komtel, me li plito enn baryer.” Frontyer alor li reprezant vre sey ubyen limit, tandi ki baryer li tu sinpleman enn obstak ki, si bizin, kapav sirmonte. “Enn kreatir ki ena lespri” kan li fer fas enn obstak, ki li obligatwar bizin sirmonte, “lafin, laswaf, etc”, li pu fer fas a sa, Hegel dir, pa kuma enn frontyer, me “li pu rod depas so baryer ki limit li.” 72 
Marx ti servi sa distinksyon Hegel kan li finn dekrir kapital dan Grundrisse kuma

enn pilsyon san-ses ek san-limit pu depas tu baryer ki limit li. Sak frontyer pu li, li tu sinpleman enn baryer. Sinon li pu nepli kapital – larzan ki oto-reprodwir limem. Si li truv enn frontyer ki pu li li pa enn sinp baryer, e li rilax ar sa frontyer la, kapital pu fini dekline depi valer lesanz a valer itilite, depi form abstre zeneral larises a enn mod spesifik, sibstansyel larises. Kapital kom tel li kree enn valer sirplis spesifik selman akoz li pa kapav kree enn valer sirplis ki infini enn-sel-ku; kapital enn muvman konstan pu kree plis, plis, plis mem zafer la. Enn frontyer kantitatif valer sirplis pu kapital li paret enn sinp baryer natirel, enn zafer ki li obligatwarman kontinye san-ses pu vyolante ek pu konstaman sey depase, al lot kote li.
Li azut enn futnot: “Enn baryer pu lavansman kapital paret (pu li) kuma enn aksidan de parkur ki bizin konkerir … Si kapital ogmante depi 100 a 1,000, lerla sa 1,000 la ki vinn nuvo pwen-de-depar, depi lekel bizin kumans ogmante ankor enn ku; sa miltiplikasyon par 10 fwa, par 1,000%, pu li, li pa ti naryen.” 73 Ala kimanyer li kontinye, asak fwa li met enn nuvo pwen depar pu so krwasans lor enn lesel deplizanpli imans.
Li pa ti devet enn gran sirpriz, alor, ki ekonomist ortodox ek neoklasik, ki pran kont artikilasyon bann bezwen sistem kapitalis, finn reziste kont (ubyen minimiz) lide ki ena serten frontyer fizik ki fode pa krwasans ekonomik depase, sanki li met ankestyon viabilite Planet Later. Kuma pu biznesmenn dan gro konpayni prive, ekonomist kapitalist, zot osi, zot sirtu interese prinsipalman dan krwasans sistem ekonomik – krwasans dan prodiksyon, profi, akimilasyon, konsantrasyon larises – ek selman akseswarman (ubyen pa mem ditu) dan kalite lavi. Alor, lapros ekonomik ki dominan konsernan sanzman klima, mem pu bann seki pran sa traka la, kuma Nicholas Stern, loter prinsipal The Stern Review, se pu promuvwar kontrent lor emisyon gaz lefe-de-ser pu ki nu sov Planet la – exsepte si enn tel kontrent kapav amenn enn deklin sinifikatif dan krwasans ekonomik (akimilasyon kapial). 74

Lide “devlopman sutenab”, devlopman sesteynibil, mem li enn konsep esansyel dan kad kriz ekolozik deplizanpli grav akoz li sinnyal nesesite pu enn ekolozi sutenab, finn osi servi kuma enn kategori pu ranforsi nesesite pu sutenir krwasans ekonomik. Enn lexanp se ekonomis lanvironnman Britanik, David Pearce, oter Guvernman UK so Rapor Pearce, Blueprint for a Green Economy, finn dir ki “devlopman ekonomik sutenab … li plizumwen sinp. Li enn krwasans, ubyen omwen pa enn bes, dan konsomasyon par tet, ubyen dan PNB, ubyen dan nerport ki indikater devlopman. Sa li manyer ki laplipar ekonomis interpret devlopman sutenab.” 75    
Bann teoritisyen dan lekol panse “modernizasyon ekolozik” ti vinn azut ar sa selman enpe “aywash ver” kapitalist kumkwa ena enn tandans intern eko-modernizasyon dan kapitalism ubyen “sistem di marse” ki permet “expansyon frontyer” krwasans. Modernizasyon ekolozik, dapre so pli gran defanser, Arthur Mol, se krwayans ki kapav kree “enn sosyete ki senn kote lanvironnman san get lezot kriter sosyal ubyen lezot bi sosyal, kuma lesel prodiksyon, mod kapitalist prodiksyon, linfiyans ki travayer ena, partaz egal dibyen ekonomik, jennder, etc. Kan azut sa bann lezot kriter, li kapav prodir enn program pli radikal (dan sans abandonn sa form lord sosyal aktyel la), me li pa pu neseserman enn program pli radikal kote ekolozik.”  Enn lot modernist ekolozik, Maarten Hajer, finn aksepte ki modernism ekolozik “pa dimann sanzman striktirel me li sirtu enn lapros modernist ek teknokrat a lanvironnman e ki dir u ki ena efektivman enn solisyon tekno-institisyonel pu bann problem aktyel”. Pu sa rezon la, modernizasyon ekolozik pa truv okenn nesesite pu get realite kapitalism ditu. Kuma Hajer dir, “Li evidan … ki modernizasyon ekolozik… pa konsern li avek konteni sistemik dan kapitalism ki fer sistem la gaspiye ek inkontrolab.” 76
Sa lide rizid modernizasyon ekolozik kuma enn sinp koreksyon dan tandans orizinal sosyete kan li pe modernize, li pa kit lespas pu get inegalite sosyal. Anplis, bann modernizasyon ekolozik, zot pa get bann laspe pli larz dan kriz ekolozik global, kuma resofman planet, ubyen form ki relasyon ant imen ek lanatir pran. 77 Plito ki angaz li dan enn kritik larz relasyon itorik ant sosyete ek lanatir, sa perspektiv modernizasyon ekolozik ki deplizanpli dominan la, li pran tusala kuma bann done. Li kumanse e li fini ar seki teknik, ki anmemtan lakoz ek lefe, problem ek solisyon: a so pli bon, li get inovasyon teknolozik ansam ar form manejmennt ekolozik apropriye.

Modernizasyon ekolozik, alor, li konsern sirtu devlopman ek manejmennt teknolozi ver (teknik ver), kot deplas bann ansyen metod avek metod teknikman mwen nosif. Antreprener, zot mem, zot sipoze deryer sa tranzisyon la. Zot ki sipoze risponns a konsyans ekolozik ki pe pran dan piblik, zot ki sipoze al rod inovasyon ki li kote prodwi, ki li kote teknik. “Lide debaz prosesis modernizasyon ekolozik”, enn zot gran defanser, enn sosyolog, dir, “se pu ‘refer enn bann defo konstriksyon modernite’” atraver innovasyon. 78 Alor, manyer zot sey fer bul later vinn kare se zot promet enn “bwat nwar” mazik ranpli ar teknolozi pu rezud tu problem.

Me, teknolozi li kup de kote. “Li ridikil a premye vi pu vinn propoze ki nuvo teknolozi li selman form parti solisyon, sanki konsed ki li osi form parti problem,” Herman Daly ekrir, “e dayer Barry Commoner [dan The Closing Circle (1971)] fini demoli sa tez la net. Nu pa bizin aksepte lanfaz extrem ki Commoner plase lor linportans problem koze par teknolozi Dezyem Ger Mondyal (kot li donn mwens rol popilasyon ek larises) pu rekonet ki teknolozi resan li plis enn problem ki enn solisyon.” 79
Sanzman teknolozik, e sa li normal, li pu form parti nerport ki solisyon ekolozik. Me, bann modernizer ekolozik dan sosyolozi ek bann devlopman sutenab dan ekonomiks meynstriym, zot al pli lwen, zot dir ki teknolozi kapav fer mazik: “dematerializ prodiksyon ekonomik, pu ki lekonomi kapitalist li mars lor ler (ubyen kree enn “sosyete san pwa”), e kumsa garanti expansyon san-ses – me avek enn lefe deplizanpli mwen grav lor lanvironnman. Li al san dir ki sa kalite tekno-fantezi pena okenn baz dan realite. 80
Kanmem sa, optimism lor teknolozi li zeneralize dan seki ekrir lor ekolozi, e sirtu parmi sa bann teoritisyen ekolozi modernizasyon la. Zot propoz tu kalite “total-pozitiv” ek “winn-winn” solisyon mazik. Hajer konsyan pu ena “teknizasyon lekolozi” pu reponn a kriz. Dapre sa lide la, teknolozi mikro-elektronik pu rezud ‘lefe juggernaut’” kapitalism. 81  Zot propoz sanzman teknolozi pu sey evit sanzman dan relasyon sosyal (sanzman dan puvwar ek propriete). Tu sa relasyon sosyal, zot panse, kapav ek bizin res anplas. Seki sanze dapre zot se valer, konsyans, konesans, e lerla sa li diriz inovasyon teknolozik. Sa kalite lopinyon li pli pir ki bann ansyen sorsyer ki kominik ek lemor, parski zot, zot bani konpreansyon syantifik, me zot fer li onom lasyans. Pa zis zot balye fizix debaz ek termo-dynamiks net, me zot osi refiz get manyer ki teknolozi li andan dan enn sistem sosyal. 82

Lide ki prodiksyon ekonomik an zeneral dan sistem aktyel kapav kontinye expann san gaspiyaz ekolozik ek degradasyon ekolozik (zot ipotez dematerializasyon) li al kont lalwa debaz fizix. Kuma ekonomist ekolozik briyan Nicholas Georgescu-Roegen finn ekrir: “Si ekonomix ti’nn rekonet natir antropik – kreasyon dezord –  prosesis ekonomik, petet bann ekonomist ti kapav averti zot bann koleg ki ansam pe travay pu amelyor lavi limanite – bann dan syans-teknolozik – ki ‘pli gran ek pli bon’ masinn lave, loto, siper-jet, oblize amenn ‘pli gran ek pli bon” polisyon”. 83  Mem si nuvo teknolozi (ek anfet pli vye teknolozi osi) kapav akonplir gran progre anterm redwir inpak lor lanvironnman par inite prodiksyon, lesel lefe expansyon ekonomik li depas de lwen seki u kapav prevenir anterm lenerzi ubyen lefe lor lanvironnman (enn fenomenn ki apel Paradox Jevon84.) Depi 1975, kantite lenerzi depanse par dolar GDP dan USA finn diminye par lamwatye, ki vedir enn efisyans dan lenerzi par sa kantite la. Me, anmemtan, konsomasyon total lenerzi US finn ogmante par 40%. 85
Bann lantrepriz, de tut fason, pa adopte nuvo teknolozi lanvironnman parski li pu ena valer anterm fer lanvironnman pli sutenab, non. Zot pran desizyon lor baz profi pu zot lantrepriz, ki byen rar kwinsid avek bezwen ekolozik. Kuma ekonomist Juliet Schor dir, “Firm ezite pu met teknolozi kot zot pa pu gayn kiksoz. Enn sistem desantralize solar ubyen eyolyenn, par exanp, kapav pli bon kote teknolozik, akoz u pa perdi lenerzi lor distans depi gran stasyon pu prodiksyon kuran santralize. Me, si teknolozi li ti-lesel e fasil imite, gro firm pa truve zot pu profi ladan, alor li pa vo lapenn zot investi ladan.” 86
Anfet, tanki nu dan sistem kapitalist sel bi tu inovasyon teknolozi se pu krwasans prodiksyon, ogmantasyon profi, akimilasyon, ek larises pu bann lao lesel, pa ditu proteksyon lanvironnman. Dapre Donella Meadows ek so koleg The Limits to Growth: The 30-Year Update: “Si bi inplisit sosyete se pu explwat natir, angres bann elit, innyor lonterm, lerla sa sosyete pu devlop teknolozi ek marse ki detrir lanvironnman, ogmant gap ant ris ek pov, optimiz gen akur term. Bref, sa zaf sosyete devlop teknolozi ek marse ki pu fer kolaps arive pli vit, pa prevenir li.” 87
Mem si efisyans “le marse” li suvan invoke kuma “lame invizib” ki pu rezud problem lanvironnman, anfet li degrad lekolozi, parey kuma li ogmant inegalite ek lamizer, ek tusala li evidenns inkonturnab “marse finn fel”. “Le marse” dan sistem kapitalist li tultan travay ver konsantrasyon sirplis ekonomik ek larises, anmemtan ki li deplas mazorite fre lor latet sosyete ek lanvironnman. Li furni enn sistem akawnts golmal anterm so kontabilite lor fre imen ek lanvironnman dan so kalkil GNP ubyen PNB  Li fer gro gro gaspiyaz revoltan. 88 Kuma Charles Lindblook finn dir, seki remarkab lor “sistem di marse” dan kapitalism devlope se presizeman so “inefisyans dan alokasyon”. 89  Enn lexanp, sa inefisyans dan alwe zafer dan kontabilite, se so lorizon byen pre ek akurterm, dan enn sistem ki travay preske antyerman lor baz gurmadiz individyel. Alor, kan pa met lavenir dan sistem kontabilite, li ule dir ki “bon kapitalist” pu “desid pa fer naryen” mem si zot desizyon akurterm pu zot profi, zot aksyon imedya, ena enn lefe byen byen grav lor lanvironnman dan lonterm. Evantyelman pugayn enn zenerasyon ki arive ki nepli ena sans azir ditu, akoz kondisyon kot degradasyon irevokab “lanvironman Later finn sanze” e li deza anplas. “Sak zenerasyon finn fer bon desizyon kapitalist, yet lefe li swisid sosyal kolektif.” 90
Enn fason pu get sa, se pu truv kapitalism kuma enn lekonomi “bul savon”. Li servi rezurd lanvironnman ek li servi kapasite lanvironnman pu absorb polisyon li fer par fer Later pey le fre limem, alor li kree enn gro det ekolozik. Osi lontan ki sistem la relativman tipti e kapav kontiyn expann plis, sa deb ekolozik li deplase, suvan san mem rekonet fre ki finn peye. Osito sistem ekonomik kumans koste ar pa zis frontyer rezyonal, me frontyer ek sey kritik ki Planet exize, det ekolozik ki finn monte, monte, monte, pu vinn preker. Li pu menas enn krash ekolozik. Pu anpes sa, pena sime kupe. Bizin enn revolisyon ekolozik, ki viz amenn relasyon sosyal dan prodiksyon anliyn avek kondisyon pu ekolozi sutenab. 91
Nuvo Lepok kot Imen enn Lansanb 
Dan bann lane 1800, Karl Marx ti introdir lide enn “fraktir metabolik”, ubyen enn kasir dan lesanz metabolik ant imen ek lanatir. Kontex ti desekrasyon topsoyl lakanpayn par ti tu so nyutriennt, avoy sa lavil dan form manze ek fib, e kot li al fini kuma enn kontribisyon dan polisyon. Sa riptir dan sikl nyutriennt dan later finn afebli kapasite pu ekosistem rezener limem. Marx ti met divan argiman ki fode amenn sanzman pu “rekree” sa metabolism dan later pu asire ki zenerasyon dan lavenir gayn enn lanvironnman sutenab. Enn tel sanzman dan relasyon metabolik ti pu exziz enn sosyete dirize par prodikter ki asosye ansam, ki monitor ek armoniz lesanz ant sosyete ek kondisyon lavi, kote kalitatif kuma kote kantitatif.92 Lanatir li kuma enn lakaz zarinye, ubyen kuma enn latwal fer ek buku prosesis, relasyon, interaksyon, ki inter-liye; kan u desir enn but ladan, sistem ekolozik krash. Analiz lor metabolism li servi kuma enn mwayen pu etidye sa bann relasyon si konplex ant degradasyon ek sesteynibilite ekolozik. Alor, konsep Marx lor metabolism socyo-ekolozik ek emerzans enn fraktir metabolik su kapitalism, li pu santral dan sa liv pu lekel nu pe ekrir introdiksyon.

Analiz Marx, mem si li ti sirtu liye ar sikl nitrozenn ek fosfor (e osi potasyom), li enn lakle pu problem sey kritik pu Planet net, pu frontyer ki fode pa depase. Eko-sistem ek prosesis natirel zot konplex, e zot existe dan miltip kus, enn lor lot, ki ansam azir kuma determinan lavi. Kan u kup enn ansyen/vye sistem lafore (kuma pe fer dan NordWes kot Pasifik Lamerik Dinor ubyen dan Amazonn Brezil)  kot buku spiyshiz depann lor la pu viv, si u get li depi lao, li paret kuma enn kuvertir lili enpe fuka e ki fer ek diferan morso latwal. Li ver kot ena pye reste; ena mark maron kot finn tir tu flora. Lafore paret kupe but but. Dan serten plas, kan tir zarb, li kree bann felir dan lafore, ek integrite eko-sistem an antye detrir – syantis mezir sa anterm disparisyon ubyen deklin bann spiysyiz “ros pivo” (keystone spiysyiz). Kan sey ranplas enn fore ar enn plantasyon pye mono-krop indistriyel seki u fer se u ranplas enn ekosistem divers avek enn lanvironnman mann-meyd ase steril (e suvan toxik akoz kontaminasyon par pestisid). Enn tel lafore indistriyel li vinn pli extrem ankor, parski li konverti an enn marsandiz pir: tel pye dibwa plans. 93
Samem prosesis desirir, ek re-organizasyon anliyn ek lekonomi imen pe arive enpe partu lor later an antye – dan fason nu fek kumans konpran morso. Me selman, li evidan ki natir zeneral sa “divizyon lanatir” su kapitalism se li sinplifye enn zafer ki ti konplex avan. 94  Sa lerla vinn prodi bann kasir ekolozik grav, ki u kapav sey deplase, buze isi laba, ziska u ariv enn tel pwen kot li nepli posib, kuma kan u travers enn sey kritik, enn frontyer Plantere. 95
Sa fraktir ekolozik li, ofon, prodwi enn fraktir sosyal: dominasyon imen par imen. Pilsyon pu sa fraktir ekolozik la se sosyete baze lor klas, lor inegalite, e lor akerir san-fen. Onivo global, sa fraktir la reprezante par seki L.S. Stavrianos dan Global Rift – enn listwar Tyer Mond – deskrir kuma divizyon inperyalist ant sant ek periferi, ant Lenor ek Lesid, ant pei ris ek pei pov. 96  Sa domenn vast esanz inegal li form parti integral kapitalism, parey kuma profi ek akimilasyon kapital form parti integral kapitalism. Inperyalist notwar, Cecil Rhodes ti dir, “Mo ti pu anexe bann planet si mo ti kapav.” 97  Deza, li ti selman sezi bann but pli ris dan Lafrik, fors so lepep dan lesklavaz, ek fer extraksyon rapas lor ek dyaman. Pena okenn solisyon pu problem ekolozik mondyal ki kapav existe ki pa ena bi pu anmemtan gete kimanyer sirmont kapitalism, kuma enn sistem mondyal.
Inn ler asterla pu repran planet pu devlopman imen sesteynibl. Deza enn tel revolisyon ekolozik, ki pe kumanse deza depi Lesid global, pe emerze dan nu lepok aktyel. Sa kree baz pu nuvo lespwar. Enn proletarya anvironnmantal, ki reprezant enn nuvo lalit pu ezemoni ekolozik, pe leve pu met o-defi e degradasyon ekolozik e explwatasyon sosyal ki asosye avek expansyon kapitalist. An 1998, guvernman Bolivi, ansam ek Labank Mondyal, ti privatiz dilo dan Cochabamba. Bechtel, enn firm US, finn gayn kontra la. Pri dilo ti triple e seki pa ti ena larzan ase pu peye, ti truv so dilo kupe. Dimunn finn desann dan lari dan enn seri “lager dilo”, e finn chalennj privatizasyon dilo ek met ankestyon zot dominasyon par linter konpayni prive. Ariv Avril 2000, Bechtel ti oblize kit pei. Partu dan Bolivi lalit similer ti pran, parey kuma dimunn finn lager kont konpayni Suez ki ti gayn kontrol dilo dan La Paz. Sa lamonte finn ede pu enn nuvo prezidan indizenn ek sosyalist dan Bolivi, Evo Morales, ki finn dekret dilo kiksoz ki bizin gratis e ki pa rule par biznes prive. 98
Avril 22, 2010, 10yem laniverser viktwar lager dilo dan Cochabamba ti devlop enn nuvo Sart, apel The Cochabamba Protocol, ubyen The People’s Agreement on Climate Change and the Rights of Mother Earth, ki ti sorti su lidership Morales. Dan so diskur luvertir, li finn lans enn slogan “Planet or Death Lamor, We Shall Overcome!” The Cochabamba Protocol ti dir: “Limanite pe konfront enn gran dilem: pu kontinye lor sime kapitalism, piyaz, ek lamor, ubyen pu swazir sime larmoni avek lanatir ek respe pu lavi.” Ant ot, li ti insiste ki 6% GDP tu pei ris (apepre ekivalan veritab par militer dan depans US) alwe pu ed pei mizer adapte ar sanzman klima. E li finn dimann 50% rediksyon gaz lefe-de-ser pei devlope depi lane 1990 pu prosenn 10 an.99
Bi devlopman imen, kuma Morales finn dir, li pa pu viv mye, me pu viv byen. 100 Sa vedir prinsip se “sifizan”, kot bizin devlopman ekonomik pu pei mizer ansam ek stabiliz lansanb prodiksyon modyal. Nu kapav fer sa selman si nu met plis lanfaz lor veritab egalite e osi lor devlopman dan kalite lavi imen. “Enn lavi lib,” Epikir finn dir, “pa pu akimil gran larises, akoz li pa fasil fer sa san esklavaz lamas ubyen esklavaz divan bann pwisan … e si zame enn lavi lib li amenn larises, li byen fasil pu partaz sa. Kumsa u byen ek u vwazin.” 101
Etan bann frontyer Planet exzize, zot enn serk ki pe ferme, limanite partu dan lemond bizin devlop enn sistem ekonomik ki pa baze lor akimilasyon san-ses, me plito lor subvenir a bezwen dimunn ek protez eko-sistem. Me, aktyelman ena enn kontradiksyon ant ekolozi ek sistem ekonomik dominan. Kuma Elmar Altvater dir dan The Future of the Market:  “Sa ‘prinsip stabilite lor letan’ … li rasyonel dan nu ekosistem. Me, seki rasyonel dan sistem ekolozik li irasyonel pu ekonomiks baze lor ‘le marse’ kapitalist: enn lekonomi san profi.”  102  Ena selman enn sel solisyon pu sa kontradiksyon la: enn revolisyon ekolozik ek sosyal ki debaras nu sa sistem profi etrwa la, e ranplas li avek enn sosyete zist ek sesteynibl. “Socialism li interesan pu nu,” Schumacher finn obzerve dan so Small is Beautiful, presizeman parski “li kree posibilite pu transand sa relizyon ki apel ekonomiks”, setadir, “sa tandans modern ver kantifikasyon o-detriman apresyasyon diferans dan kalite.” 103      

Si Holosenn sa dernye 10 1 12 milennyom finn sinifye “Enn Nuvo Lepok kot Tu enn Lansanb” anterm evolizyon zeolozik, e si Antroposenn se dernye 2 Syek vedir “Nuvo Imen” (li enn laironi ki li sinyal enn kriz provoke par dominasyon imen lor Planet), seki nu bizin vize se enn “holoantroposenn – enn Nuvo Lepok kot Imen enn Lansanb”, setadir kot nu transand alyenasyon dan imen, ek ant imen ek lanatir. Fraktir dan ekolozi ek dan sosyete pu re-fer atraver enn nuvo transformasyon revolisyoner dan relasyon sosyal imen ek dan relasyon ekolozik. “Revolisyon lanatir” ek revolisyon sosyal bizin vinn enn sel. Limanite bizin a-la-fen ariv enn nuvo staz dan so veritab devlopman istorik, kot nu respekte sey kritik, setadir frontyer, exzize par Planet Later.
